
21 май,  2021 ел                                                                         
Казан шәһәре
Татарстан Республикасында, Россия Федерациясе төбәкләрендә һәм чит илләрдә яшәүче татар хатын-кызлар җәмгыятьләренең вәкилләре 2021 елның 20-22 нче маенда Казан шәһәрендә VI Бөтендөнья татар хатын-кызлары җыенында милләтебезнең бүгенге хәле, аның яшәү рәвешен тагын да камилләштерү турында актуаль мәсьәләләрне карадылар. Соңгы елларда кешелек дөньясына килгән коронавирус зәхмәте тудырган социаль-икътисади проблемалар, хәзерге чордагы глобализация күренешләре, балаларга һәм яшьләргә көчле тәэсир ясаучы мәгълүмат технологияләре милли үзенчәлекләрне саклауда,  татарларның милли тормышында  җитди сынау булып тора. 
VI Бөтендөнья татар хатын-кызлары җыенында катнашучылар, хатын-кызларның милли яшәештә һәм җәмгыяви тормышта тоткан урыннарына кагылган мәсьәләләрне тикшереп, фикер алышканнан соң, түбәндәгеләрне гамәлгә куярга карар иттеләр:

1. Татарстанда, Россия төбәкләрендә һәм чит илләрдә татар милли-мәдәни тормышында мөһим роль уйнаучы хатын-кызларның эшчәнлеген уңай бәяләп, хатын-кызларның иҗтимагый хәрәкәтен тагын да киңрәк җәелдерү;
2. Татар милли-мәдәни тормышында мөһим роль уйнаучы хатын-кызларның эшчәнлеген иң мөһим бурычы итеп гаилә тәрбиясен камилләштерүне  санарга һәм гаиләләрдә, яшәү урыннарында, уку йортларында милли  тәрбия, рухи байлык, әхлакый чисталык шартларын булдыру;
3.  Балаларны туган телдә сөйләшергә өйрәтүдә, балалар бакчасында, мәктәптә ана телендә укытуда, татар телен иҗтимагый тормышта һәм көнкүрештә куллану мохитен киңәйтүдә татар хатын-кызларының әһәмиятле роль уйнавын искә алып, шушы миссияне үтәү турында аңлату эшләрен алып бару; 
4. Катнаш гаиләдәге әти яки әни белән даими эш алып барып, татар рухлы тәрбия бирүне максат итеп куярга;

5. Заманча технологияләр мөмкинлекләрен кулланып, радио-телевидениедә, Интернет сәхифәләрендә, социаль челтәрләрдә, «Элемтәдәшләр» (ВКонтакте) төркемендә милли әхлак, милли үзаңны ныгыту, «Ак калфак» оешмасының һәм хатын-кызлар хәрәкәте эшчәнлеген яктырту;
6. Туган телебезне киң җәелдерү максатыннан 3-5 яшьлек балалар арасында «Туган тел» фестивале үткәрүне эш тәртибенә кертергә. 6-7 яшьлек балалар белән «Татар кызчыгы, Татар малае» бәйгеләрен үткәрүне дәвам итү;
7. Хатын-кызларга рухи тәрбияне Ислам тәгълимәте аша иңдерү, гореф-гадәтләрне, йолаларны саклау; 

8. Сәламәт милләт тәрбияләү ысулларын хатын-кызлар хәрәкәте аша җәелдерү (сәламәт азык, үләннәр белән дәвалау, кием үзенчәлекләрен кайтару, татар халык ашлары рецептларын җыйган китаплар бастыру);
9. Татар телендә чыга торган балалар һәм яшьүсмерләр газета-журналларын укучылар, татарча  радио тыңлаучылар, милли телевидение тапшыруларын, «ШаянТВ» телеканалын караучылар даирәсен киңәйтү; 
10. Татар дөньясында киң танылган тарихи шәхесләрне, милләтнең танылган татар хатын-кызларын, һәр төбәкнең социаль-икътисадый үсешендә мәгърифәт, мәдәният тармакларында уңышка ирешкән, үз һөнәрендә, гаиләсендә, җәмгыятьтә тоткан урыны белән билгеле хатын-кызларны барлау, олылау, халыкка таныту эшләрен өзлексез алып бару һәм татар хатын-кызларының энциклопедиясен бастыру.
